
Yn unol â phenderfyniad Cabinet Cyngor
Gwynedd, sefydlu Gweithgor i ddatblygu
cynlluniau ar gyfer gwireddu targed arbedion
ysgolion o £4.3m dros y tair blynedd nesaf

ARGYMHELLIAD Sefydlu Gweithgor

AWDUR Owen Owens, Pennaeth Addysg Dros Dro

AELOD CABINET DROS
ADDYSG

Y Cynghorydd Gareth Thomas

Penderfynodd Cabinet y Cyngor yn ei gyfarfod ar 7 Hydref 2014 fel a ganlyn:

 Gosod targed arbedion o £4.3m ar gyfer ysgolion i’w gyflawni dros y tair blynedd nesaf,
gan ofyn i’r Aelod Cabinet dros Addysg arwain darn o waith drwy gydweithio gyda’r
Fforwm Cyllido Ysgolion i ddatblygu cynlluniau ar gyfer gwireddu’r targed hwnnw.

 Gofyn i’r Gweithgor gyflwyno’r gwaith hwnnw erbyn diwedd Ionawr 2015
 Dylid gwahodd Cadeirydd ac Is Gadeirydd y Pwyllgor Craffu Gwasanaethau i’r

gweithgor a sefydlir fel sylwebyddion.

Rhoddwyd y rhesymau canlynol dros y penderfyniad:

Mae’r Cyngor wedi cytuno gyda bwriad y Cabinet i gynllunio ar gyfer darganfod arbedion
gwerth £34m ychwanegol dros y 3 blynedd nesaf er mwyn ymateb i’r hinsawdd ariannol yr
ydym yn debygol o’i wynebu.

O ystyried bod holl wasanaethau eraill y Cyngor yn wynebu sefyllfa heriol dros ben gydag
elfennau ohonynt dan fygythiad sylweddol, ac o ystyried bod y gyllideb ysgolion yn cynrychioli
tua 35% o gyllideb holl wasanaethau’r Cyngor, os na fyddwn yn gofyn i’r ysgolion chwarae eu
rhan yn yr her sydd o’n blaenau, fe allai’r ardrawiad ar wasanaethau eraill hanfodol y Cyngor fod
yn annioddefol.

Er mwyn medru cyflawni’r strategaeth wreiddiol yma fe ragdybiwyd y dylid anelu i gyflawni tua
£4.3m o arbediad o’r gyllideb ysgolion (sy’n cyfateb i tua 6% dros y 3 blynedd i ddod) ond
mae’n rhaid dod i gasgliad nawr ynglŷn â’r targed sydd angen ei osod, fel bod modd i’r 
gwasanaeth ddechrau cynllunio.



Byddai gosod targed o £4.3m neu 6% yn parhau i roi gwarchodaeth i ysgolion o’i gymharu gyda
gwasanaethau eraill. Gellir ei gymharu gyda’r targed arbedion effeithlonrwydd a osodwyd ar
gyfer gwasanaethau eraill allweddol fel a ganlyn –

 Gwasanaeth Plant – 16.8%
 Gwasanaeth Addysg Canolog – 16.4%
 Gwasanaeth Henoed – 14.4%

Rhaid cofio hefyd y gallai’r effaith ar y gwasanaethau yma fod yn waeth gan y bydd angen
pennu pa elfennau fyddai’n cael eu torri ac fe allasai elfen ddisgyn yn y meysydd yma.

Dylid ystyried cyd-destun y sefyllfa lle nas gofynnwyd i’r gyllideb ysgolion ddarganfod unrhyw
arbedion dros y tair blynedd diwethaf.

Beth bynnag fydd y targed a osodir ar gyfer ysgolion, bydd angen sicrhau fod yna drefn
gynhwysol ar gyfer gadael i’r gwasanaeth ei hun ddylanwadu ar sut y dylid cyflawni’r arbediad,
ac argymhellir fod hynny yn digwydd trwy’r Fforwm Cyllido Ysgolion.

Wrth osod y targed, rhaid bod yn fyw i’r ffaith y rhagwelir ar hyn o bryd y bydd cyllideb y sector
Uwchradd yn gostwng tua £650,000 beth bynnag yn y ddwy flynedd nesaf oherwydd effeithiau
demograffi tra bydd cyllideb y sector cynradd yn debygol o gynyddu tua £250,000. Ni wyddir
eto beth yw’r tafluniadau demograffig ar gyfer y drydedd flwyddyn.

Mae’r sector Uwchradd hefyd yn wynebu gostyngiad yn eu cyllideb yn 2015/16 oherwydd y
bydd y cymorth ychwanegol o £410,000 a roddwyd iddynt i ddygymod gyda cholled grantiau yn
diflannu.

Fodd bynnag, mater i’r gwasanaeth fydd ystyried y ffactorau hynny wrth ddatblygu cynlluniau
yn y gwahanol sectorau i ddygymod â’r targed.

Credir fod yna berygl y byddai gosod targed uwch na’r £4.3m yn amharu’n ormodol ar yr
adnodd dysgu allasai yn ei dro effeithio ar gyraeddiadau addysgol plant ac felly argymhellwyd
fod y Cabinet yn gosod targed o £4.3m fydd yn parhau i gynnig gwarchodaeth sylweddol i’r
gyllideb ysgolion (o’i gymharu gyda gwasanaethau eraill y Cyngor) wrth gyfrannu rhywfaint
tuag at wynebu’r her sydd o’n blaenau.

Nodwyd y ffaith fod gofyn i Weithgor gyflawni darn o waith ac yna adrodd yn ôl i’r Cabinet yn
ymarfer da er mwyn gallu pwyso a mesur yr effaith cyn gwneud unrhyw benderfyniadau
pellgyrhaeddol. Y gobaith yn ogystal fyddai i’r adroddiad a gyflwynir esgor ar drafodaeth
ehangach ynghylch sicrhau ansawdd addysg a darpariaeth addysg yn gyffredinol o fewn
Gwynedd.

Cyfansoddiad y Gweithgor

Awgrymir cyfansoddiad fel a ganlyn:

 Cadeirydd ac Is-Gadeirydd y Fforwm Cyllido Ysgolion



 Trawstoriad o blith aelodau’r Fforwm Cyllido Ysgolion (Penaethiaid a Llywodraethwyr)
gan sicrhau cynrychiolaeth o blith ysgolion arbennig, uwchradd a chynradd mawr,
canolig a bach.

 Cyfarwyddwr Corfforaethol Addysg

 Dylai’r Pennaeth Addysg Dros Dro, Swyddogion Cyllid a Swyddogion eraill fod yn
cefnogi’r Gweithgor.

 Dylai Cadeirydd ac Is Gadeirydd y Pwyllgor Craffu Gwasanaethau fynychu fel
sylwebyddion.

Amserlen y Gweithgor

Rhaid cwblhau’r gwaith erbyn diwedd Ionawr 2015. Bydd angen nifer o gyfarfodydd i
gyflawni’r gwaith o fewn amserlen dynn, ac felly rhagwelir cynnal cyfarfodydd min nos (e.e.
rhwng 5:00 pm a 7:00 pm).


